
Introdución 

A competencia científica, denominada no currículum de Galicia como “competencia no 
coñecemento e interación co mundo físico”, engloba un conxunto de destrezas ou capacidades 
que debe posuír o alumnado (Xunta de Galicia, 2007). No mencionado currículum, resalta a 
importancia de obter conclusións baseadas en probas para comprender e tomar decisións 
sobre o mundo físico. Ademais, propón a posta en práctica na aula dos procesos e actitudes 
propios do traballo científico, como realizar observacións, formular preguntas, suscitar e 
contrastar conclusións, realizar predicións e inferencias... coa finalidade de promover un 
pensamento crítico.  

Achegar aos estudantes ao traballo científico, ten varias implicacións á hora de levalo a 
aula. Entre elas, cómpre dar a oportunidade aos estudantes de que traballen coma científicos. 
É dicir, non se trata de que redescubran as achegas da comunidade científica, senón que os 
problemas propostos si constitúan un novo interrogante para eles, isto é a esencia dos 
problemas auténticos (Díaz e Jiménez, 1999). Outra implicación a ter en conta, que destacan 
Lederman e Abd-El-Khalick (1998) é que o alumnado tende a pensar que as ciencias só xeran 
verdades absolutas, non refutables, en lugar de considerar que a construción do coñecemento 
científico depende en gran medida do observador, da súa capacidade de inferencia, 
creatividade e imaxinación e, por último, que está en gran medida condicionado polas 
situacións sociais e culturais do momento. En definitiva, como afirma Kuhn (1962) “todo 
fenómeno observable será interpretado en función do paradigma a través do cal se observe”. 

A construción do coñecemento científico, en grandes trazos, amosa unha serie de etapas: 
observación, entendida coma a toma de conciencia dun fenómeno ou duns feitos; despois 
realízase a inferencia, etapa na que se fai unha interpretación da información observada, 
baseándose nos coñecementos previos; e, finalmente, chega a hipótese/conclusión, é dicir, 
unha explicación provisional de como aconteceu ese fenómeno observable. 

Coa actividade que propoñemos a continuación, búscase traballar estes contidos para 
contribuír a adquisición da competencia científica nos estudantes, coa finalidade de que 
comprendan que as teorías que se lles ensinan nas ciencias son as máis aceptadas mais non as 
únicas. 

Antecedentes 

Nesta proposta didáctica faise uso dunha secuencia de icnitas, que foi suxerida por varios 
autores previamente, os cales formularon actividades lixeiramente similares pero coas que 
cada un deles pretendía achegar ós estudantes un tipo de coñecemento distinto.  

Lederman e Abd-El-Khalick (1998), propoñen esta actividade para axudar a que os 
estudantes comprendan a natureza da ciencia, en particular contribúe a que, por un lado, 
distingan entre observación e inferencia e, por outro lado, se dean conta de que a partir do 
mesmo conxunto de probas hai varias interpretacións posibles.  

Na proposta de Lederman e Abd-El-Khalick (1998) só se lles amosa ós alumnos a 
secuencia de pegadas, co cal as posibles respostas son altamente diversas. Sen embargo, na 
presente investigación, preferiuse contextualizala engadindo un enunciado no que se dan dous 
datos clave “en Soria (España)” e “nun xacemento paleontolóxico”. Ámbolos dous datos son 
cruciais para as posteriores conclusións ás que chegarán os estudantes. Dende o noso punto de 
vista, isto é favorable para propiciar o uso de probas, é dicir, a argumentación. 
 Outros autores que empregan un conxunto de pegadas coma actividade son Sequeiros, 
Pedrinaci e Berjillos (1996), pero neste caso a secuencia é lixeiramente diferente á empregada 
neste estudo. Estes autores asignan o seguinte título á actividade: “Quen se comeu ao 
dinosauro?”, o que se busca é que os estudantes reconstrúan a secuencia de acontecementos. 
Non obstante, como estes autores indican, non se trata de os estudantes realicen o traballo dos 
profesionais, pero isto non debe supoñer un obstáculo en que resolvan casos menos 
complexos. Este exercicio foi o que inicialmente nos inspirou para encadrar a actividade nun 
xacemento paleontolóxico.  

A actividade  

Coa actividade que se propón búscase que o alumnado se poña na pel dun investigador, 
para buscar as solucións posibles a que aconteceu nunha secuencia de pisadas?, atendendo ao 
conxunto de datos que se lles proporciona. 

O obxectivo é que os estudantes empreguen as ferramentas propias do traballo científico 
para construír o coñecemento acerca da secuencia de icnitas, é dicir, que observen, fagan as 
correspondentes inferencias e, finalmente, acaden unha conclusión acorde cos datos 
proporcionados. 

O problema auténtico aquí proposto é, segundo a clasificación de Perales (2000), 
cualitativo, creativo e aberto. Cualitativo porque conleva discusión e argumentación, creativo 
porque permite empregar estratexias de resolución sen un patrón predefinido, e aberto polas 
múltiples solucións que presenta.  

Esta actividade está composta por un enunciado que especifica o contexto do problema: 
un xacemento paleontolóxico de Soria, segue coa imaxe da secuencia de pegadas e remata 
indicando que, por grupos, hai que esclarecer que pasou na secuencia de pegadas.  

A fonte orixinal da secuencia das icnitas empregada é de Hurd, D. et al. (1989), segundo o 
afirma Lockley (1993). Lockley asegura, que pese a que poida semellar unha secuencia real 
para os non expertos, está inventada para propoñela como exercicio na aula. 
 Con esta actividade preténdese, nun primeiro plano, propiciar un ambiente para a 
argumentación e o contraste de conclusións e, nun segundo plano, comprender que na 



3 
 

construción de coñecemento non existen as “verdades absolutas”, senón que o mundo se pode 
interpretar de diversas formas.  
 

 
Coa finalidade de dar un paso máis na síntese do coñecemento, é dicir, corroborar a 

hipótese/conclusión se lles propuxo unha última pregunta: “necesitariades coñecer algunha 
outra cousa?”, no senso de que soliciten probas ou máis datos para poder dar maior 
consistencia ás súas conclusións finais, por exemplo parámetros xa coñecidos polos 
científicos. Como afirma Lockley (1993), o traballo científico para esclarecer os sucesos que 
engloba unha secuencia de icnitas son complexos. Por unha banda, estúdase a Xeoloxía do 
terreo no que están inmersas, o tamaño, a profundidade, a orientación, etc., para representalos 
nun plano ou nunha réplica, a continuación, realízase a interpretación das mesmas, un proceso 
con gran subxectividade, e formúlanse as hipóteses/conclusións. Sen embargo, neste estudo, o 
alumnado descoñece os datos xeolóxicos, só ten presente unha réplica das icnitas para 
elaborar unha interpretación. 

 

 

 

Os alumnos de 1º de Bacharelato, do IES Antonio Machado de Soria, atoparon un 
conxunto de pegadas nun xacemento paleontolóxico próximo á cidade. Tras tomarlles 
fotografías e analizalas, non logran esclarecer que ocorreu nesa secuencia de pegadas. Por 
este motivo decidiron enviar un debuxo de estas pegadas a diferentes IES de España para 
que outros alumnos/as lles axuden. Este conxunto de pegadas é o que se amosa a 
continuación: 

 

(Imaxe: Hurd et al. 1989) 

Por grupos, debedes esclarecer que pasou nesa secuencia de pisadas. Despois, o 
conxunto de toda a aula deberá extraer unha conclusión, que será a que se envíe 
como resposta ós vosos compañeiros do IES de Soria. Necesitariades coñecer algunha 
outra cousa? 

Implementación 

 Esta actividade está pensada para a secundaria, en particular consideramos que os niveis 
máis axeitados corresponden ao segundo ciclo da ESO e ao Bacharelato, polo feito de son os 
niveis nos que se traballan os fósiles e as icnitas e porque os estudantes que amosan un maior 
grao de abstracción.  

A temporalización precisa para levar esta actividade a aula non debería exceder de unha 
sesión. Nós propoñemos dividir a sesión en dúas partes: a primeira para o traballo en pequeno 
grupo (3-4 estudantes) e a segunda parte para a posta en común, na que os grupos expoñan a 
súa conclusión aos seus compañeiros. O que logramos con isto é que xurda un debate no que 
deben defender as súas conclusións con probas coherentes para acadar entre todos unha 
conclusión final. Veremos que haberá alumnos ou alumnas que nunca chegan a acordo co 
resto, o que manifesta a importante da variable “obxecto” na construción do coñecemento 
científico, así coma da idea xa mencionada de Kuhn (1962) dos “anteollos conceptuais”. 

Algúns aspectos que debemos ter en conta son: a posibilidade de que algúns dos 
estudantes non comprendan cal é o motivo da actividade e a ausencia de planificación para 
resolver o problema.  

As respostas esperadas do alumnado son moi diversas, poderían resumirse no seguinte: 
- O individuo das pegadas grandes come ao das pegadas pequenas, enteiro porque non 

quedan restos fósiles. 
- O individuo das pegadas grandes leva ao das pegadas pequenas, ben la boca ou ben no 

lombo. 
- O individuo das pegadas pequenas é un paxaro e sae voando. 

Dentro das inferencias xerais, mencionan inferencias paralelas relacionadas coas 
características dos individuos protagonistas das icnitas. Así, falan de depredador-presa, 
carnívoro-herbívoro e de dinosauros. 

 Finalmente, resaltar que esta actividade require a busca dunha estratexia, de ir resolvendo 
o problema por tramos para que o tramo anterior poida dar sentido ao seguinte. Sen embargo, 
os estudantes non acostuman a facelo así, senón que establecen as inferencias de xeito 
desordenado. Na opinión de Sanmartí (2002), hai que estimular ás persoas a que razoen as 
accións que realizan e as que realizarán, a fin de que melloren na resolución dun problema.  

 Para concluír, a comprensión de como se forma o coñecemento científico, así coma da 
Historia da Ciencia, é fundamental para entender como e por que xurdiron as teorías que 
agora estudan os escolares. Porén, o que pretendemos con esta actividade é achegalos a este 
tipo de coñecemento, coa finalidade de que reflexionen sobre como os científicos saben o que 
saben.  

